
Shri Harikusumastavah

శ్రీహరికుసుమస్తవః

గతిగఞ్జితమత్తతరద్విరదం
రదనిన్దితసున్దరకున్దమదమ్    ।

మదనార్బుదరూపమదఘ్నరుచిం
రుచిరస్మితమఞ్జరి  మఞ్జుముఖమ్  ॥ ౧॥

ముఖరీకృతవేణుహృతప్రమదం
మదవల్గితలోచనతామరసమ్  ।

రసపూరవికాసకకేలిపరం
పరమార్థపరాయణలోకగతిమ్  ॥౨॥

గతిమణ్డితయామునతీరభువం
భువనేశ్వరవన్దితచారుపదమ్  ।

పదకోజ్జ్వలకోమలకణ్ఠరుచం 
రుచకాత్తవిశేషకవల్గుతరమ్  ॥ ౩॥

తరలప్రచలాకపరీతశిఖం
శిఖరీన్ద్రధృతి  ప్రతిపన్నభుజమ్  ।

భుజగేన్ద్రఫణాఙ్గణరఙ్గధరం  
ధరకన్దరఖేలనలుబ్ధహృదమ్   ॥ ౪॥

హృదయాలుసుహృద్గణదత్తమహం
మహనీయకథాకులధూతకలిమ్ ।

కలితాఖిలదుర్జయబాహుబలం
బలవల్లవశావకసన్నిహితమ్  ॥ ౫॥

హితసాధుసమీహితకల్పతరుం
తరుణీగణనూతనపుష్పశరమ్ ।

శరణాగతరక్షణదక్షతమం
తమసాధుకులోపలచణ్డకరమ్  ॥౬॥

శ్రీహరికుసుమస్తవః

కరపద్మమిలత్కుసుమస్తవకం
బకదానవమత్తకరీన్ద్రహరిమ్  ।

హరిణీగణహారకవేణుకలం
కలకణ్ఠరవోజ్జ్వలకణ్ఠరణమ్    ॥ ౭॥

రణఖణ్డితదుర్జనపుణ్యజనం 
జనమఙ్గలకీర్తిలతాప్రభవమ్    ।

భవసాగరకుమ్భజనామగుణం
గుణసఙ్గవివర్జితభక్తగణమ్   ॥౮॥

గణనాతిగదివ్యగుణోల్లసితం
స్మితరశ్మిసహోదరవక్త్రవరమ్  ।

వరదృప్తవృషాసురదారఘనం
ఘనవిభ్రమవేశవిహారమయమ్  ॥౯॥

మయపుత్రతమఃక్షయపూర్ణవిధుం 
విధురీకృతదానవరాజకులమ్ ।
కులనన్దనమత్ర  నమామి హరిమ్ ॥ ౧౦॥
ఉరసి పరిస్ఫురదిన్దిరమిన్దిన్దిరమన్దిరశ్రజోల్లసితమ్       ।
హరిమఙ్గనాతిమఙ్గలమఙ్గలసచ్చన్దనం     వన్దే ॥ ౧౧॥
ఇతి శ్రీరూపగోస్వామివిరచితస్తవమాలాయాం  శ్రీహరికుసుమస్తవః  సమ్పూర్ణః  ।

